
Ehr Leit, meer schreiwe des Johr „Neunundvärzisch“ noch Hoambecher Zeitrechnung, 

unn gugg ich oamol korz rum, 

neschd Johr sinn füffzisch Johr donn rum. 

Sou grieß ich herzlichst all die Leit, 

die ehr zu uns ins Rousedoahl gekumme seid. 

Mit veel Spass unn aach veel Freud, 

grieße ich aach noch die Leut, 

die wäje Kronkheit orrer onnern Sache, 

nett sich uff de Weg zu uns konnte mache! 

Sou gäits jetzt lous, moi Gebabbel fängt glei ou, 

äwwer lost mich erschdmol ons Woigloas drou! 

 

Prost 

Musik 

 

Bevor ich mim Oufong oufong, 

därf ich nett vergesse gonz uff die Schnelle, 

moi Dreamteam eich mol vorzustelle. 

 

(Königin und Begleiterinnen) 

 

 



 

Sieht se heit nett schee aus, gonz adrett, 

unsere diesjährischi Rousekönigin, moi Lady in „Red“! 

Vorsjohr wor se noch Begleiterin, 

hot sich houch geschafft und iss jetzt unser Kenischin. 

En Wonneprobbe, liewer Willi und Heike, 

sou bleibt des Lewe lustisch unn heiter. 

Des Tanzmarieche der HABAFA unn Bürotippse, des iss doch kla, 

zur Autogrammstunn iss se später noch da! 

Do stäits se, ich muss moi Frisur nochmol bärschde, 

ich präsentier unser Albers-Saskia, die Erschde! 

 

Uffgestiege vun Platz drei uff zwei, 

iss se als Begleitung der Rousekönigin debei. 

Die Auswonderin noch Hepprum, des iss foi, 

bleibt unsrer Kerwe dennoch treu! 

Die Eltern sinn, des iss gonz groß, 

die Janina und de Andreas Goss. 

Nett zu verwechsle, des muß jetzt raus, 

mim Gosse-Jürgen soim Autohaus! 

Sou schee iss se heit wieder da, 

ich präsentier – die Gosse-Lorena! 

 

Erschmol debei, beim Doame-Trio, 

es iss, do bin ich froh, 

ums zu verkünde, des iss en Spass, 

endlich mol wärrer eh Vertretung aus de Erbisgass! 



Die Dochter vun Sandra unn Bernhard Schmidt, 

iss nei debei, des iss der Hit. 

Studiern dutt se, des waas ich aah, 

Tablettemedizin, also Pharma! 

Kurz unn knapp alles klaa, 

ich präsentier die Schmidte-Jana! 

 

 

Jetzt zu de Kerweborsch! 

 

Do häwwe meer schun mol, der iss gonz nett, 

en gutaussehende Monn aus der Wasserschepp. 

Demm iss gar nix einerlei, 

aach vorsjohr wor er in Dreamteam der liebschde Kerweborsch, mit debei! 

Soi Eltern de Matthias und die Beate, wies geschieht, 

häwwe sou e Gewächs selemols hiegegrieht. 

Heit als Kerweborsch, schee wie nie, 

beruflich Azubi in der Mechanik-Industrie. 

Ich präsentier und bin sehr froh, 

in unsere Reihe, de Fischers-Timo. 

 

 

Do häwwe meer en neie in der Kerweborschrunde, 

ich verkünde eich all frohe Kunde! 

Dem soi Eltern de Peter unn die Gabi schaffe beide wie gewinscht, 

bei Polizei un Finanzoamt, also öffentlicher Dienschd. 

 



Vum Polizeidiener iwwer Stroßekehrer, 

gings bei ihm jedes Johr heher und heher! 

Im Fußball speele, is der ein Star, 

nur ons konn mich verdrieße, des verdunkelt die Schau, 

der spellt in Hepprum bei der Starkenburgia, unn net bei unserm TSV! 

Doch der Kerl macht uns Spass, 

es iss de  -   Fetsche-Nicolas! 

 

Kerweborsch: Vorgetragen von Saskia 

 

Schun vorsjohr hot es soi Aufgab mit Bravur gemeistert, 

unn die Leit jo voll begeistert. 

Vum Stroßekehrer zum Borsch der Kerwe, 

Kennt ehr ehn heit wie vorsjohr erläwe! 

Auch wenn er jetzt ich soags gewiss, 

seit dem,  eh Johr älter iss! 

Die Eltern, Petra und Stefan, aus dem Hause Reif, vum weiße Roa, 

na klar, die frahn sich doch ah! 

Er iss for mich en rischdische Kometestreif, 

ich präsentier unsern 1. Kerweborsch  -  Leon Reif! 

 

Musik 

Wenn oaner moahnt, in Hoamboach wär nix lous, 

den konn ich bekehrn, die List die iss grouß. 

Sou monches Vorkommnis muße aus der Redd heit weiche, 

also ich musst die List zusommestreiche! 

 



Unser Dorf hot Zukunft, 

sou lautete der Slogän fun em Wettbewerb, des wor en Hit, 

denn unser Hoamboach hot gemocht do mit! 

Zwölf Dörfer häwwe aus de Gäijend do mitgemoacht, 

wem iss die Welt, 

fun Kloa-Zimmern bis noch Hittefeld. 

Meer Hoambecher worn do voll debei, 

gebildet wurde Arweitsausschiss und viellerlei. 

Die gonz Ärwert vorsjohr hot sich gelohnt, 

koaner hot sich do geschohnt. 

Die Priefkommission hot donn geprieft, 

wos in Hoamboch alles lief, 

unn wor erstaount, dorchs Ort geguggt im Gallopp, 

wos Hoamboch alles zu biete hot. 

Zum Schluss kam dodebei raus, eh gudi Wahl, 

Platz vier, der kam ins Rousetal. 

Eh scheeni Urkund un eh bissel Bimbes, gab es donn schon, 

die Fraad uff Platz VIER wor de gräischde Lohn. 

Acht Dörfer hot meer, des sin koa Bosse, 

in de Bewertung hinner sich gelosse! 

En gouße Erfolg,  meer gratuliern, jetzt muss es raus, 

for mich en Schluck Woi unn vun eich en Applaus! 

Prost! 

 

Musik 

 

 

Im Gaade wos schaffe, des hält oam in Schwung, 



im Gaade zu schaffe, des hält jung. 

Sou machts aach in Hoamboach, dess iss klaa, 

aus dem Burgweg unsern Wolfgang Staffa. 

Wolfgong, sei du jetzt gonz Ohr, 

in den Kerweredd kimmschd du heit vor. 

Er hot die Ougewohnheit, isch soags gonz lasch, 

beim Rasemähe soin Hausdeerschlissel in de Hossedasch! 

Ltschd Johr im Summer, es konnt es säije, 

ach Gott, ich muss den Roase mähe. 

Gesoagt, getan – ougemacht die Mähmaschin, 

naderlich den Hausdeerschlissel wärrer in de Hosedasch drinn. 

Fünf, sechs Reihe worn färdisch, woas en Doag, 

doch pletzlich gabs en grouße Schloag, 

in der Maschin, de Wolfgoang wor entsetzt, 

hotts den Schlisselbund zerfetzt,  

der wohl, jetzt wors em aach gewiss, 

unnerwegs wohl aus de Hosedasch gefalle iss. 

Die Kleinteile hot er donn mit Träne in de Aache, 

all einzel im Gaadeoamer zusammegetrache! 

Lieb Wolfganglein, du brauschd nett traurisch sein, 

hoscht du mol zu schneide, Rase, Hecke, 

loss kinfdisch doi Hasuderrschliessel on de Hausdeer stecke. 

 

Hausdeerschliessel hie unn Hausderschlissel her, 

gäbt meer en Woi, ich konnt nett mehr. 

 

Prost 



 

Es gibt jo veel arbeitswillische Leit, 

die zum helfe stehts bereit. 

Do gibt’s zum Beispiel den Martin Helbling,  

des wor eh Ding. 

Der wollt aus Hoamboach mim  Bulldog soamt Ouhänger fort, 

die Schees wor vollgeloade mit Gelärsch, raus aus em Ort. 

Doch oam Gehstich, on de B 3, 

machte sich der Ouhänger pletzlich frei! 

Die Muff wor nett rischdisch oigesetzt, 

zum Glick hott sich do koans verletzt. 

Der Frankens-Gerhard aus de Wäschinggass, wos wor de Martin do sou frouh, 

der Gerhard fuhr genau hinne drou, 

er hot schnell gebremst, ausgestiege und geholfe bei Sinne, 

die Muff wäre in die Ouhängerkupplung zu bringe. 

Sonnscht wär des Geläsch somt Ouhänger, ich bin sou frei, 

gerollt donn noch Hepprum uff die B 3. 

Lieber Martin, bass kinfdisch uff, 

unn mach die Muff uff die Kuplung rischdisch druff. 

 

Do fällt meer wärklich nix mäi oi, 

gäbt meer glei mol eh Goas voll Woi. 

Prost! 

 

Musik 

 

Des Problem mit der Wasserversorgung in Owwerhoamboach 



iss jo jedem bekannt! 

Des waas jo jeder im gonze Loand. 

Veel wurd dodriwwer rumdischbediert, 

Wasser wurd in Owwerhoamboach in Toanks nuff trasportiert. 

Wasser vun Auswärts, stellt eich mol vor, 

des gabs nett die letschde oadausend Johr. 

Jetzt mach ich en Boge, dess muss sou soi, 

zum Bundesdoagswahlkoapf noch Hepprum noi! 

Die Fraa Merkel, des iss nett geloche, 

hot in de Kreisstadt Tacheles gesproche. 

… unn jetzt kimmts! 

Die Fraa hott kadde Dorschd unn wollt ebbes trinke, 

do hott se, die Mechthild Ludwig wor in de Neeh,  

e Zeiche gewwe um de Mechthild zu winke. 

Bring meer doch, des wär doch klasse, 

bitte mol e Gloas mit Wasser. 

Gesoagt, getan, die Mechthild schenkt oi, 

des Wasser aus de LKW-Toanks aus Owwerhoamboch in e Gloas enoi. 

Sou kams dezu, des iss der Hit, 

des auswärdische Wasser aus Owwerhoamboach zurick. 

 

Obs gut verdaut worn iss, waas koaner sou genau, 

for mich is des eh Riesenschau, 

ich bleib oaner Flüssischkeit im Lewe troi, 

unn des iss unsern Hoambecher Woi! 

Prost 

Vun auswärts honnelt aach die nächste Geschichte, 



ewwer fu em Hoambecher erläbt, ich dus berichte. 

Es geschah im Spitoal in Jugenheim, 

dem Nehers-Gerhard setzte mer eh neies Ersatzteil ein. 

OP und Zimmerservice worn okäi, 

aach die Zimmer worn recht schäi. 

 

Newe dem Gerhard hot geläije en liewe Monn, 

der äwwer noch nett laafe konn. 

In oanrer Noacht hotts pletzlisch gerauscht, 

der Gerhard wurd wach, hott schnell die  Schlofposition gedauscht. 

Er hot geehrt, noch gonz benumme, 

fun de Deck, do keem en Wasserfall runner, 

Wasser, Wasser iwwerall, 

wor for ihn en klare Fall. 

Do hot er schnell als Monn fun Welt, 

die Schwester mit de Schell geschellt. 

Die kam donn roi, hot kontrolliert, 

in Wärklichkeit wor nix bassiert. 

Dem Zimmerkollesch is nur, nix wärd vertuscht, 

die Sauerstoff mask fun de Noas gerutscht. 

Drum liewer Gerhard, stell dich druff oi, 

eh Sauerstoffmask muss nett glei en Rohrbruch soi. 

 

Prost 

Musik 

 

Ich hedds fschd vergesse, ich greif meer on de Knorrn, 



unsern Parrer iss im letztschd Dezember oachtzisch worn. 

Immer noch fit unn hält for uns all des Gelärsch, 

jeden Sunndoag noch die Kärsch. 

Zu Ehre ihm, seid gonz ohr, 

präsentiere meer den Rousekönischinne-Chor! 

Lied: 

 

Unser Pfarrer ist jetzt achtzig Jahr! 

La,la, la, la, la, la, la! 

Gottesfürchtig und für alle da! 

La,la, la, la, la! 

 

Er macht uns Mut und Freude, 

Uh huh u, 

wir danken dir, 

hu, hu hu, 

bleib uns lang erhalten, 

so gratulieren wiiiiiiiirrrrr!! 

Ferdisch unn Prost! 

 

Musik 

 

 

 

 

 

Ferdisch bin ich schun long, 



doch meer wor niemols gonz boang. 

Des wor die 49. Kerweredd, 

unn ich mach mit jedem heit die Wett, 

die Fuffzischd wärd ohne Frage, 

on gleicher Stell negschd Johr hier vorgetroache. 

Donke will ich allen Leit, 

die zum Helfe sinn un worn bereit, 

ob in de Hall, orrer do am Platz, 

donke on all, es iss net for die Katz! 

Häb ich jemond schlecht gemoacht, wie dumm, 

den bitt ich um Entschuldigung. 

Sou mach ich heit mol Schluß, 

unn später mach ich onner druff. 

Nix for uhgut, meer sieht sich, meer wackle äwwer immer noch die Boa, 

es grießt eich de Leon vum weiße Roa! 

 

Wem ist die Kerwe! 

 

Musik 

„Im Tale der Rosen“ 

 

 


